
yami 'achae’ taew’an

b

yami "achae’ taew’an ’okik haeba:an-- hayza’ hi yaba’, "oya’,
yako, achae’ minayti’ kamamanra:an, roSa’ minayti’ minkoringan.
yami "achae’ taew’an SayboSi: mae’iyaeh nanaw.

yaba’ kayzaeh a tomal, siya Sapang kamatikachaew paSanba:ba:ok o
malahang ka taew’an mita’. nisiya’ kiniSka:at ’okik ’itbabaw ’ana nakhiza,
ray kapatawawan ma’ makakreng ’okay honasamez ’am matawaw, noka
tahoki’ rengreng rokolon.

’oya’ niyo’om sawsawa’an nanaw, matawaw ray taew’an, ‘oya’
ririm’aenan minso’so’1’an min’itol, tikinhaema’ tal’awan ka kasi’aclen
niya’om, sizach komhaema’ ma’ Somater la minayti’ rima’ ray
kakiSka:atan. lobih ray taew’an ma’ ’okay Sangay sowiti’, rima’ ray
kaptibae:iwan ka tatimae’ bae:iw ka kasi’aclen, lobih ’ay taew’an
takayba:en baehi’ ka powawan, somapoeh ka rape:, So: yami patae’as
ila am kiSka:at lobih ray taew’an, ni ’oya’ ma’ kayzaeh ila tinalek ka

koSa:on.

’achae’ hahila: ni oya’ kapatawawen ’akoey a tomal, siya ma’ ’okay
koSa’ hopay. So: ray kaSangayan, yaba’ ki ’oya’ ma’ rengreng maraS hi
yami’ rima’ manmanra:an.

minayti’ ma’an hahi:l ray kam’ol’olae’an kakiSka:atan *am kiSka:at,
ya:o ray kam’ibabaw kakiSka:atan ’am kiSka:at, ma’an kamamanra:an
minayti’ ra:am homoba:ang, minayti’ minkoringan minowa’ homlal, *achae’
nachan minayti’ minkoringan siya ra:am kiSka:at, rengreng mari’ ka
sina’oe’an, yako minowa’ ’ae’ae:aew. yaba’ rengreng mayaka:i’ hi yami,
So: ’okik paylal’oz! Sowaw nimon nonak ka kinSiwa’an, pakakreng
kiSka:at, ma’ tatoroe’ pa’akoey ka ’ima ’okik hingha’ howaw, kayzaeh
mayhael ’okik tikot, ’oka’ ka ra:an ka’oSa’an.

sa’owaz “oya’ ki yaba’ naka kikay, ’ana koza’ kinSil’i: pinama’ ma’
haSa’ ka kinhopay, mayhael yami ’a’ibabaw ila, yami ila am komalahang
hi ’oya’ ki yaba’. ma’alo’ a tomalan ni yaba’ ki ’oya’ ka kinalahangan, ya:o
ma’ “am komilwa’is kiSka:at mayhael tikachaew ila kayzaeh nom

komalahang hi yaba’ ki ‘oya’.

